
ᐱᕙᓪᓕᐊᔪᖅ ᓴᖅᑭᑎᑕᐅᔪᖅ 
 
 

ᐃᒃᐱᐊᕐᔪᖕᒥᐅᑦ ᒥᑦᑕᕐᕕᖓᑦ ᐊᑐᖅᑕᐅᔪᓐᓇᓪᓚᑦᑖᖅᑎᑕᐅᓕᖅᐳᖅ 
 
ᐃᖃᓗᐃᑦ, ᓄᓇᕗᑦ (ᕕᕗᐊᕆ 7, 2011) – ᐲᑕ ᑕᑉᑑᓇ, ᒥᓂᔅᑕᕆᔭᐅᔪᖅ ᐱᕙᓪᓕᐊᔪᓕᕆᔨᒃᑯᓐᓄᑦ 
ᐃᖏᕐᕋᔪᓕᕆᔨᒃᑯᓐᓄᓪᓗ, ᖁᕕᐊᓱᒃᐳᖅ ᓇᓗᓇᐃᖅᓯᔪᓐᓇᕋᒥ ᐊᑐᖅᑕᐅᔪᓐᓇᖅᓯᑎᑕᐅᓪᓚᑦᑖᕐᓂᐊᓕᕐᓂᖓᓂᒃ ᑲᓇᑕᒥᐅᑦ 
ᓄᑖᖑᓛᖓᑦ ᒥᑦᑕᕐᕕᐊ ᐃᒃᐱᐊᕐᔪᖕᒥ. ᓯᕗᓕᖅᑎ ᐄᕙ ᐋᕆᐊᒃ, ᒥᓂᔅᑕ ᑕᑉᑑᓇ, ᐊᓯᖏᓪᓗ ᑕᑉᐸᐅᙵᐅᖃᑕᐅᓯᒪᔪᑦ 
ᖁᕕᐊᓱᒍᑎᖃᕐᓂᐊᖅᐳᑦ ᐅᓪᓗᒥ ᑖᔅᓱᒪ ᐊᑐᖅᑕᐅᔪᓐᓇᓪᓚᑦᑖᖅᓯᑎᑕᐅᓂᖓᓄᑦ ᖃᓪᓗᓈᖅᑕᑯᓗᖕᒥᒃ ᑐᐊᑦᑐᒥᒃ 
ᑭᔾᔭᖅᑕᐅᔪᖃᕐᓂᐊᖅᖢᓂ ᐊᑐᖅᑕᐅᔪᓐᓇᓪᓚᓕᖅᑎᑕᐅᓂᖓᓄᑦ ᓂᕆᕕᒡᔪᐊᖃᑎᒌᖕᓂᐊᖅᖢᑎᒡᓗ ᐃᒃᐱᐊᕐᔪᖕᒥ.  
 
“ᑖᓐᓇ ᓄᑖᖅ ᒥᑦᑕᕐᕕᒃ ᑕᑯᑎᑦᑎᕗᖅ ᓄᓇᕗᑦ ᒐᕙᒪᒃᑯᖏᑦ ᐱᓕᕆᐊᖃᓪᓚᑦᑖᕈᒪᖃᑦᑕᕐᓂᖏᓐᓂᒃ 
ᐊᔪᕐᓇᕈᓐᓃᖅᐹᓪᓕᖅᑎᑦᑎᔪᒪᓂᕐᒧᑦ ᖃᖓᑕᕙᖕᓂᕆᔭᐅᔪᒥᒃ ᐃᒃᐱᐊᕐᔪᖕᒧᑦ ᐃᒃᐱᐊᕐᔪᖕᒥᓪᓗ,” ᑕᐃᒪᓐᓇ ᒥᓂᔅᑕ ᑕᑉᑑᓇ 
ᐅᖃᓚᐅᖅᑐᖅ. “ᑖᓐᓇ ᓄᑖᖅ ᒥᑦᑕᕐᕕᐅᓂᐊᓕᕐᒥᔪᖅ ᐱᐅᓯᒋᐊᖅᑎᑦᑎᓂᐊᖅᐳᖅ ᐊᑐᕈᓐᓇᕐᓂᕐᒥᒃ 
ᐊᐅᓪᓚᖅᑎᑕᐅᔭᕆᐊᖃᖅᐸᒃᑐᓄᑦ ᑎᑭᑎᑕᐅᔭᕆᐊᖃᖅᐸᒃᑐᓄᑦ, ᑲᓇᑕᒧᑦ, ᐋᓐᓂᐊᕕᓕᐊᕐᓗᓂᓗ 
ᖃᖓᑕᖃᑦᑕᕐᓂᕆᔭᐅᓂᐊᖅᑐᒥᒃ. ᑕᒪᓐᓇ ᐊᑲᐅᓈᓕᕐᓗᓂᓗ ᒥᑦᑕᕐᕕᖃᓕᕐᓂᖅ ᕼᐋᓪᓚᒃᑯᑦ ᖃᓂᒋᔭᖓᓂ, ᑖᓐᓇ ᓄᑖᖅ 
ᒥᑦᑕᕐᕕᒋᔭᐅᓂᐊᓕᖅᑐᖅ ᓂᕆᐅᒋᔭᖃᕐᕕᐅᒋᕗᖅᑕᐅᖅ ᐊᑭᑭᒡᓕᒋᐊᖅᑎᑦᑎᕚᓪᓕᕋᔭᕐᓂᖓᓂᒃ ᐃᓄᖕᓄᑦ, ᓇᖕᒥᓂᕆᔭᐅᔪᓄᑦ 
ᒐᕙᒪᒃᑯᓐᓄᓪᓗ.” 
 
ᐊᑐᖅᑕᐅᔪᓐᓇᖅᑎᓯᑕᐅᓂᖓᓄᑦ ᐃᒃᐱᐊᕐᔪᖕᒥᐅᑦ ᒥᑦᑕᕐᕕᒋᓂᐊᓕᖅᑕᖓᑦ, ᐃᓄᑐᐃᓐᓇᐃᑦ ᓇᖕᒥᓂᕆᔭᐅᔪᓪᓗ 
ᐊᑐᙱᓐᓂᖅᓴᐅᖃᑦᑕᕐᓂᐊᓕᖅᑐᑦ $80-ᓂᑦ $100-ᓄᑦ ᓇᓂᓯᕕᐅᑉ ᒥᑦᑕᕐᕕᖓᓄᙵᐅᖃᑦᑕᕆᐊᖃᓚᐅᕐᓂᕐᒥᓄᑦ. ᓄᓇᕗᑦ 
ᒐᕙᒪᒃᑯᖏᑦ ᐊᑐᙱᓐᓂᖅᓴᐅᖃᑦᑕᕐᓂᐊᓕᖅᑐᑦ $575-ᑕᐅᓴᐸᓗᖕᓂᒃ ᐊᕐᕌᒍᑕᒫᑦ ᑲᒪᔭᕆᐊᖃᕈᓐᓃᕐᓂᕐᒥᓄᑦ ᓇᓂᓯᕕᐅᑉ 
ᒥᑦᑕᕐᕕᐊᓂᒃ ᓇᓂᓯᕕᓕᐊᕆᐊᓪᓗ ᕼᐋᒻᒪᒋᔭᐅᔫᓪᓗ ᐃᒃᐱᐊᕐᔪᖕᒥᐅᓄᑦ ᐊᖅᑯᑖᓂᒃ. ᒥᑦᑕᕐᕕᒃ ᓇᓂᓯᕕᖕᒥ 
ᐊᑐᖅᑕᐅᖃᑦᑕᕈᓐᓃᕆᐊᖃᕐᓂᐊᓕᖅᑐᖅ ᐊᖅᑯᑖᓗ ᓇᓂᓯᕕᖕᒥᑦ ᐃᒃᐱᐊᕐᔪᖕᒧᑦ ᑕᐃᔭᐅᖔᖃᑦᑕᕐᓂᐊᓕᖅᖢᓂ ᐃᒪᓐᓇ, 
ᓄᓇᓕᖕᓂᑦ ᐊᑐᖅᑕᐅᔪᓐᓇᖅᑐᖅ ᐊᖅᑯᑎ. 
 
ᐃᒃᐱᐊᕐᔪᖕᒥᐅᑦ ᒥᑦᑕᕐᕕᖓᑦ ᓴᓇᔭᐅᓚᐅᖅᐳᖅ ᓴᓇᔭᐅᔾᔪᑎᖃᖅᖢᓂ ᐅᔭᕋᖕᓂᐊᕐᕕᒃ ᓇᓂᓯᕕᖕᒥ ᒪᑐᔭᐅᓚᐅᕐᓂᖓᓄᑦ. 
ᑭᖑᓂᖓᒍᓪᓕ ᐃᒃᐱᐊᕐᔪᖕᒥᐅᑦ ᐱᔨᑦᑎᕋᖅᑕᐅᖃᑦᑕᓚᐅᖅᐳᑦ ᓇᓂᓯᕕᖕᒥᑦ ᒥᑦᑕᕐᕕᖕᒥᑦ ᑖᓐᓇ ᐃᓂᖃᖅᖢᓂ 27 ᑭᓗᒦᑕᓂᒃ 
ᐅᖓᓯᒃᑎᒋᓪᓗᓂ. ᓄᓇᕗᑦ ᒐᕙᒪᒃᑯᖏᑦ ᐋᖅᑭᒃᓯᒪᓕᖅᑎᑦᑎᓚᐅᖅᑐᑦ ᓴᓇᖁᔨᓪᓗᑎᒃ ᓄᑖᒥᒃ ᒥᑦᑕᕐᕕᐅᓂᐊᓕᖅᑐᒥᒃ 
ᐃᒃᐱᐊᕐᔪᖕᒥ ᑖᓐᓇᓗ ᓄᓇᓕᖕᒥᐅᑦ ᐱᔭᕆᐊᖃᖅᑕᖏᓐᓂᒃ ᐱᓕᕆᕝᕕᐅᖃᑦᑕᕐᓂᐊᖅᖢᓂ. ᑖᓐᓇ 22-ᒥᓕᐊᓐ ᑖᓚᑐᖅᑐᖅ 
ᐱᓕᕆᐊᖑᔪᖅ ᐱᔭᕇᖅᑕᐅᓚᐅᖅᓯᒪᕗᖅ ᐊᐅᔭᐅᑎᓪᓗᒍ 2010-ᒥ ᐱᑎᑕᐅᓯᒪᓕᖅᖢᓂᓗ ᓇᓗᓇᐃᒃᑯᑕᕆᓂᐊᖅᑖᓂᒃ 
ᐃᖏᕐᕋᔪᓕᕆᔨᒃᑯᓐᓂᑦ ᑲᓇᑕᒥᐅᓄᑦ. 
 
ᐃᒃᐱᐊᕐᔪᖕᒥᐅᑦ ᒥᑦᑕᕐᕕᒋᓕᖅᑕᖓᑦ ᐋᖅᑭᒃᑕᐅᓯᒪᕙᒌᖅᑐᓂᒃ ᖃᖓᒃᑰᖃᑦᑕᕐᓂᐊᕐᓂᖏᓐᓄᑦ ᖃᖓᑕᕝᕕᐅᖃᑦᑕᓕᓚᐅᖅᑐᖅ 
ᔭᓄᐊᕆ 13, 2011-ᖑᑎᓪᓗᒍ. 
 
“ᖃᖓᑕᓂᕆᔭᐅᕙᒃᑐᑦ ᐊᑐᖅᑕᐅᕐᔪᐊᖅᑐᒻᒪᕆᐊᓘᕙᒃᐳᖅ ᓄᓇᓕᑦᑎᓐᓂᑦ ᐅᑭᐅᖅᑕᖅᑐᒥ,” ᑕᐃᒪᓐᓇ ᒥᓂᔅᑕ ᑕᑉᑑᓇ 
ᐅᖃᐅᓯᕐᒥᓂᒃ ᐃᓚᓯᓚᐅᖅᑐᖅ. “ᒥᑦᑕᕐᕖᑦ ᐊᑐᖅᑕᐅᒻᒪᕆᒋᐊᖃᓲᖑᖕᒪᑕ ᓄᓇᕗᒻᒥ ᑖᓐᓇᓗ ᐊᑐᖅᑕᐅᖃᑦᑕᕐᓂᐊᓕᖅᑐᖅ 
ᐱᕚᓪᓕᖅᑎᑦᑎᔪᒻᒪᕆᐅᓂᐊᖅᑐᖅ ᐃᒃᐱᐊᕐᔪᖕᒥᐅᓂᑦ.” 
 

### 

ᑐᓴᖅᑕᖃᒃᑲᓐᓂᕈᒪᒍᕕᑦ, ᐅᓇ ᖃᐅᔨᒋᐊᕐᕕᒋᔪᓐᓇᖅᑕᑦ: 
ᒫᑎᐅ ᐃᓚᓯᕗᐃᑦᔅ 
ᐊᐅᓚᑦᑎᔨ, ᑐᓴᐅᒪᑎᑦᑎᓂᕐᒧᑦ 
ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ 
867-222-0122 
millaszewicz@gov.nu.ca

 
ᐱᕙᓪᓕᐊᔪᑦ ᑐᓴᒐᒃᓴᙳᖅᑎᑕᐅᔪᑦ ᐱᔭᐅᔪᓐᓇᖃᑦᑕᖅᑐᑦ ᐃᓄᒃᑎᑑᖓᓗᑎᒃ, ᖃᓪᓗᓈᑎᑐᑦ, ᐃᓄᐃᓐᓇᖅᑐᓐ ᐅᐃᕖᑎᑐᓪᓗ ᐅᕙᓂ, 

www.gov.nu.ca. 
News releases are available in Inuktitut, English, Inuinnaqtun and French on www.gov.nu.ca. 

Tuhaqtaghat ittut Inuktitut, Qablunaatitut, Inuinnaqtun Uiviititullu talvani www.gov.nu.ca. 
Les communiqués de presse sont disponibles en inuktitut, en anglais, en inuinnaqtun et en français à : www.gov.nu.ca. 

